REZIME RADA
Istraživanja u ovom magistarskom radu imala su za cilj povišenje kapaciteta proizvodnog sistema za proizvodnju kamena, posebno imajući u vidu da je potreba za krajnjim proizvodom (kamenim frakcijama različite granulacije) sezonskog karaktera. Naime, dugogodišnja praksa je pokazala da se u određenim vremenskim periodima nije mogao obezbjediti kamen određene granulacije u traženoj količini, što je imalo za posljedicu finansijske gubitke i ulazak konkurencije na tržište. Za prevazilaženje ovakvog stanja izvršena je identifikacija “slabih“ mjesta (podsistema) u sklopu proizvodnog sistema, te povišenje efektivnosti tih podisistema čime je stvoren viši stepen njihove fleksibilnosti, odnosno sistema u cjelini, da se brzo prilagodi promjenjivim zahtjevima tržišta.
Analizom postojećeg stanja, istraživanjem parametara efektivnosti, identificirani su podsistemi i elementi čijom je optimizacijom problem bržeg prilagođavanja trenutnim zahtjevima tržišta u značajnoj mjeri poboljšan.
Istraživanja su ukazala da je pored povišenja efektivnosti mašinskih komponenata (drobilice, mlinova, sita za prosijavanje), primaran značaj  imao pravilan izbor geometrije (parametara) miniranja, kroz povećanje količine odminirane mase, njeno ujednačavanje, smanjenje troškova naknadnog usitnjavanja, smanjenje vremena izvršenja procesa, sigurnosti obavljanja procesa, smanjenje štetnog djelovanja procesa na okolinu.

Ključne riječi: kamenolom, eksploatacija, efektivnost, pouzdanost, operativna gotovost, funkcionalna podobnost, zastoji, otkazi, funkcija gustine otkaza, funkcija intenziteta otkaza, alokacija (raspodjela) pouzdanosti, EFTES metoda, Weibull-ov zakon, geometrija miniranja, parametri miniranja, linija najmanjeg otpora, indeks jednoličnosti, srednja veličina zrna, fragmentacija, optimizacija. 

